		 		
Rentgen şüalarının xassələri.
Rentgen şüalarının aşağıdakı xassələri vardır:
1. Rentgen şüaları gözlə görülə bilməyən və orqanizm tərəfindən hiss oluna bilməyən şüalardır.
2. Rentgen şüaları düz istiqamətdə yayılaraq, 1 saniyədə 300000 km məsafə qət edir, maqnitin təsirindən öz istiqamətini dəyişmir.
3. Bu şüaların intensivliyi məsafə ilə tərs mütənasib şəkild dəyişir. Məsələn müayinəedilən obyektlə rentgen şüalarının əmələgəlmə nöqtəsi arasındakı məsafə iki dəfə artarsa, bu şüaların intensivliyi də 4 dəfə azalır.
4. Rentgen şüaları müxtəlif cisimlərdən müxtəlif dərəcədə keçmə qabiliyyətinə malikdir. Əgər canlı orqanizmi təşkil edən üzvlər rentgen şüalarını eyni dərəcədə udsaydı, onda bunların rentgeneloji şəkillərinin biri digərindən fərqlənməzdi və nəticədə bu metod üzvlərin normal və pataloji vəziyyətinin öyrənilməsində öz əhəmiyyətini itirmiş olardı.
Əşyalar  rentgen şüalarını iki mühüm amilə əsasən tutub saxlayır. Bunlar aşağıdakılardır:
1) Dalğaların uzunluğuna
2) Üzvlərin fiziki tərkibinə, yəni atom çəkisinə, sərtliyinə görə
Uzun dalğalı rentgen şüaları yumşaq şüalar adlandırılaraq, müayinə edilən cisimlərin səthi tərəfindən asanlıqla udulur, kiçik dalğalı şüalar isə sərt şüalar adını daşıyır və daha dərin qatlara keçə bilir. Qeyd edilən fiziki əlamətlər D.İ.Mendeleyevin dövri sistemində aydın göstərilmişdir. Belə ki elementlərin atom çəkiləri artdıqca, onların şüa udma qabiliyyəti də artır və əksinə.
Canlı orqanizmi təşkil edən toxumaların tərkibi aşağı atom çəkili yəni H,O,C elementlərindən təşkil olunduğuna görə, bunların rentgen şüalarını udma qabiliyyəti, yüksək atom çəkili elementlərdən təşkil olunmuş sümük toxumalarına nisbətən aşağı səviyyədədir. Buna görə də, üzvlərin rentgeneloji müayinəsində, alınan sümük toxumasının kölgəliliyi, onu əhatə edən yumşaq toxumaların verdiyi kölgəliyə nisbətən daha tutqun olur.
Rentgen şüalarının udulma dozası elementlərin atom çəkilərindən və sıra nömrələrindən asılı olaraq kəskin dəyişir. Süaların bu xassəsini nəzərə alaraq, yüksək atom çəkili yod və barium elementlərindən tibb rentgenelogiyasında geniş istifadə olunur.
Qeyd edildiyi kimi, rentgen şülarının udulması cisimlərin xüsusi çəkisindən asılı olaraq dəyişir. Bu dəyişkənlik maddələrin xüsusi çəkisi ilə düz mütənasibdir.
Yumşaq toxumaların xüsusi çəkisi bir-birinə olduqca yaxındır. Ona görə də, bunların şüa udma qabiliyyəti eyni və nəticədə onların verdiyi rentgeneloji kölgəliklərin birini digərindən ayırmaq xeyli çətinlik törədir.
Nəhayət, rentgen şüaların udulması cisimlərin həcmindən asılı olaraq dəyişə bilər. Qalın cisimlər rentgen şüalarını çox udur və intensiv kölgəlik əmələ gətirir.
5. Fiziki və kimyəvi tərkibindən asılı olaraq cisimlər rentgen şüasının müəyyən hissəsini udur, digər hissəsini isə qaytarır. Bunun nəticəsində onlar yeni şüa mənbəyinə çevirir. Alınan bu şüalara ikincili şüalar deyilir. Ikincili şüalar müxtəlif  istiqamətlərdə yayıldığına görə,  cisimlərin həqiqi rentgeneloji şəkli dəyişir. Bunu aradan qaldırmaq üçün, rentgen boruları şüanı keçirməyən qurğuşun lövhə ilə əhatə olunur, bu borulardan şüaların çıxması üçün qoyulmuş kiçik pəncərə qarşısında isə mis və alüminium süzgəcləri qoyuur. Bundan başqa, torlu blendalardan da geniş istifadə edilir.
6. Rentgen şüaları, təbii şüalar kimi fotokağızın üzərində iz buraxır. Yəni kolloidin tərkibində olan gümüş duzunu parçalayır və nəticədə fotokağızı qaraldır. Onun bu xassəsindən istifadə edərək üzv və toxumaların rentgeneloji şəkli istənilən vəziyyətdə çəkilir.
7. Görünməyən rentgen şüaları bəzi metal duzlarının kristalı üzərinə düşdükdə fluressensiya hadisəsi yaradır. Bu qrupa daxil olan metal duzlarından platin-sianidin barium duzunu, villemiti, sink, kalium-sulfat və folframı göstərmək olar. Qeyd olunan metal duzlarının üzərinə rentgen şüaları düzdükdə göy və yaşıl işıq verir. Rentgeneskopiya üsulu bu xassəyə əsaslanır.
8. Rentgen şüaları bəzi maddələrdə kimyəvi reaksiyanın getməsinə səbəb olur.
9. Rentgen şüaları bəzi maddələrin (selen) keçiricilik qabiliyyətini dəyişdirir.
10.  Bu şüaların təsiri ilə qazlar ionlaşır və keçiricilik qabiliyyətinə malik olur.
11.  Rentgen şüaları canlı orqanizmin hüceyrələrinə təsir edərək, onlarda bioloji dəyişiklik törədir.
Şüaların intensivliyindən və hüceyrələrin həssaslığından asılı olaraq, rentgen şüaları müxtəlif dərəcədə bioloji dəyişikliklər əmələgətirir. Belə ki, bu şüalar əif hiss olunan və tez keçib gedən dəyişikliklərdən başqa, hüceyrənin məhvinə də səbəb olur. Şüaların bu xassəsini nəzərə alaraq, onlardan üzv və toxumaların bəzi xəstəliklərinin müalicəsində geniş istifadə edilir.


